Әтәс мәктәбе тарихы

Xviii  гасырның 30 еллары – бөтен Россиядә кысырыклауларның котырган чагы. Татарлар өчен ул чор феодаль изү белән беррәттән милли һәм дини изүнең көчәюе белән характерлы. Патша хөкүмәтенең яңа җирләрне басып алуы прославие чиркәвенең рус булмаган халыкларны көчләп чукындыру сәясәте белән бергә алып барылган. Татарларның мәчетләрен җимергәннәр. Мәчет тоткан өчен авылга , мәчеткә йөргән өчен кешеләргә салым салганнар. Икмәк салымын да татарларга русларга караганда ике мәртәбә күбрәк билгеләгәннәр. Проваславие кабул иткән кешеләрнең (керәшеннәрнең ) салымын да беренче өч елда чукынмаган татарлар түләргә тиеш булган. Бу хәлләр безнең тирә авылларында крестьяннарның самодержавиегә каршы көрәшкә күтәрелүенә китергән. Патша хөкүмәтенең  җирле халыкларны тыеп тору өчен Чулман аръягы оборона сызыгы уздыруы һәм шул сызык буйлап кальгалар (крепостьлар) төзүе көрәшкә күтәрелгән крестьяннарның саны ишәюгә китергән.

Гади крестьяннардан аермалы буларак , җирле алпавытлар , морзалар һәм муллалар , үзләренең мал –мөлкәтләрен саклап калу өчен. Патша хөкүмәтенең кысырыклау һәм басып алу сәясәтенә битараф булганнар. Күпләре хәтта аны яклап та чыкканнар. 

Мәсәлән Апач авылына нигез салган Апас мулла шундыйларның берсе булган. Баш күтәргән крестьяннар аны Чалманарат авылы тирәсендә тотып алганнар һәм үтергәннәр. 
    1798-1865 еллар Россиядә кантоннар чоры. Кантоннар үзләре административ берәмлекне тәшкил иткән . Командалардан һәм Йортлардан торган 1816елда уздырылган vii ревизия материалларыннан күренгәнчә , Әтәс , Апач һәм Күҗәкә авыллары Габдрәхим Солтанов Командасында булган, аларның яртысы чамасы биләмәле башкортлар,  калганнары татарлар булган. Viii ревизия материалларыннан күренгәнчә, Апач , Әтәс, Чирү, Күҗәкә һәм башка авылларын берләштергән икенче Йорт составында Бүләр волостеның Богады Түбәсенә кергән. (Башкортстан Республикасы үзәк дәүләт тарих архивы , Фонд И-1, оп.1,д.450)  1858 елда үткәрелгән  x  ревизия авылларда халык санынын шактый  артуын күрсәтә.Бу вакытта Әтәс , Апач авыллары Байсар волостена кертелгән.Җирлектә яшәүче авыл халкының  төп кәсебе булып игенчелек, терлекчелек булган, умартачылык һәм  тула сугу, бияләй тегеп сату, киез итек басу, тире иләү белән дә шөгыльләнгәннәр.Ул вакытта Апачта 3 су тегермәне 1җил тегермәне, ярма суыргычлары, Әтәстә 3җил тегермәне , 1су тегермәне һәм суыргыч булган.Әтәс һәм Апач авылларында якынча 70-80 шәр хуҗалык булып, анда уртача һәр бишенче хуҗалык  атсыз тормыш иткән, калган хуҗалыкларда бердән алтыга кадәр ат булган. Моннан тыш алар сыер, кәҗә , сарык һәм кош-корт асраганнар, кайберләре бөтенләй мал тотмаганнар.

    1906 елга ( ягъни xx гасыр башына) авылда хуҗалыклар саны да, кешеләр саны да арткан ( якынча һәр авылда 500 ләп кеше яшәгән). Авылларда 2-3 бакалея товарлары кибете эшләгән.Шуның өстенә ашлык запасы магазины да булган.Халык телендә ул  “мөгәҗәй” дип аталган.Бу магазинда яңа уңыштан бер ир кешегә 10 кадак ( 1 кадак = 400 гр.) сабан ашлыгы һәм 20 кадак арыш исәбеннән запас тупланган.Әгәр авылда кем дә булса бәлагә тарыса  яки  нинди дә булса афәт килсә, магазиннарда җыелган ашлыкны файдаланганнар (Уфа губернасындагы торак пунктларның алфавит тәртибендә тулы исемлеге, Уфа , 1906 ел )  
       Нинди дә булса мөлкәте ( беренче чиратта җире ) булган крестьяннарны ул чорда башкортлар ( биләмәле башкортлар ) дип аталганнар.Ревизия  материалларыннан күренгәнчә, авылларда биләмәле башкортлардан тыш казна крестьяннары да яшәгән, милләте буенча алар татар булганнар, эшкәртү өчен җирне казнадан алганнар һәм ясакны да казнага түләгәннәр.Казна крестьяннарын кайбер авылларда ( мәсәлән Бикчәнтәйдә ) типтәрләр дип тә йөрткәннәр. Xviii  гасыр урталарында авыллардагы татарларны мишәрләр дип атау да тарихка кереп калган. Xix гасырда крестьяннарың мондый бүленеше беткән, чөнки  авылда яңа социаль катламнар барлыкка килгән.Берәүләре, җир участокларын киңәйтеп, баеп киткәннәр.Җир участокларын арендага биргән яки саткан хуҗалыклар бөлгенлеккә төшкәннәр. Кайбер авылларда   үзләрендә сөрү җирләре җитәрлек булмау сәбәпле, күрше авыллардан арендага җир алып иген иккәннәр.Бу яктан караганда Әтәс һәм Апач авылларының сөрү җирләре чагыштырмача аз булган, сөрү җирләре җитәрлек булмау сәбәпле, Апач кешеләренең кайберләре җирне Зөбәер , Шәбезбаш, Яңа Кормаш , хәтта Карач авылларыннан арендага алып , иген иккәннәр.Ерак басуларга  крестьяннар шалаш корып , куна барып эшләгәннәр. Бай хуҗалыклардан кала кешеләрдә өйләр бик гади булган, кайбер өйләр яртылаш җиргә  күмеп ясалган, ә  кайбер семьялар бер тәрәзәле, тулысынча җир астында казылган “ землянка” ларда яшәгәннәр . Күпчелек өйләрнең тәрәзәләре терлек карындыгы белән капланган, түбәләре  салам белән  ябылган.Ихатаның ян яклары һәм арты гадәттә ачык булып , урам якка киртә яки читән ( талдан) тотканнар, капка куйганнар.Киртә яки читән тота алмаганнар  бәрәңге бакчасын ур ( вал) казып тотканнар.Һәр хуҗалык йорты янына терлек торагы салган, ашлык сугу өчен ындыр табагы ясаган. 
    Урманнары кисеп бетерелү сәбәпле, авылларда ягулык итеп сандык салам , салам һәм  терлек тизәгеннән изеп эшләнгән һәм калыплап киптерелгән тирес кулланыла иде.Шулай ук узган гасырның  50 нче еллары азагына кадәр ягулык итеп Шәбез бассейны ярларыннан казып алына торган торф та файдаланылды.Халык аны “умбы” дип атый иде.Умбы чыгару авыр эшләрнең берсе булды.Һәр хуҗалык үзенә бүлеп бирелгән 4кв.метр җирнең калынлыгы 1 метр чамасы өске туфрагын казып чистарта.

Тик шуннан соң гына умбы катламы(торф катламы) күренә башлый.Умбыны , вакланмасын өчен, 30х30 см зурлыкта дүрт кырлы көрәк белән кисәләр, киселгән  киселгән кисәкләр баскыч буйлап  өскә күтәрелә һәм өемләп киптерелә.Соңыннан аны кул арбасы белән ( ә соңрак  ат белән ) хуҗалыкка кайтарып , ягулык итеп файдаландылар.Умбы көле бик күп булса да , җылылыкны тирескә тирескә караганда күп бирә иде.Тирес сугу, умбы чыгару авыр  кул эшләренең берсе булды, шуңа күрә авылда күп балалы гайләләр аны җиңелрәк эшләде , чөнки бу эшкә башлангыч класста укыган балалар да тартыла иде.
    Әтәс җирлеге авыллары – кыр ягы авыллары дип аталган.  Басулары төрле чокырлар (“куллар”) белән аз кискәләнгән тигез, күпчелеге уңдырышлы кара туфраклы мәйданнардан тора. Авыл халкы шушы җирдә иген иккән, терлек асраган. Йорт тирәсендә җиләк-җимеш агачлары утырту, яшелчә үстерү булмаган. Безнең якта бәрәңге игү дә Xix гасыр урталарында гына килеп кергән. Игенчелеккә өч чәчү әйләнеше кулланылган. Чәчелмәгән җир “такыр басу” дип аталган. Җәен аны сөреп көзен арыш чәчкәннәр. Өченче елда ул җиргә сабан ашлыгы чәчелгән. Барлык кыр эшләре, сөрү һәм тырмалаудан кала, кул көче белән башкарылган. Үстерелгән игенне , кул урагы белән урып, көлтә итеп бәйләгәннәр. Тизрәк кипсен өчен көлтәләрне күбәгә куйганнар. Ул болай эшләнгән: 5-6 көлтәне башын өскә куеп бастырганнар, өсләрен таралып китмәсен өчен, тагын бер көлтә белән каплап куйганнар. Шундый күбәне кайберәүләр”солдатик” дип тә йөрткәннәр.Берничә көннән “ солдатик” ларны чүмәләгә өяләр.Игеннәрне урып бетергәч, чүмәләләрне авылга кайтарып, һәркем үз хуҗалыгында кибәнгә куйган.Бөтен эш кул көче белән эшләнүгә карамастан, урып- җыю гадәттә бер ай эчендә төгәлләнгән.Ашлыкны сугу көзен һәм кышын башкарылган.Игеннәрдән бушап калган басуда көзге сөрү булмаган.Анда терлек йөрткәннәр, шул ысул белән басуны чүп үләннәрдән чистартканнар, җирне ашлаганнар.

     Авыл халкы арасында чәчү җирлекләре бөтенләй булмаган хуҗалыклар да булган.Аларны “ көнлекчеләр” дип йөрткәннәр.”Көнлекче”хуҗалыклар һәр авылдагы хуҗалыкларның 1/6 яки 1/5 өлешен тәшкил иткәннәр.

      Дүрт дисәтинәдән кимрәк чәчүлекләре булган хуҗалыклар  ярлы саналган.Аларны авылларның яртысыннан артык хуҗалыклары тәшкил иткәннәр.Дүрт дисәтинәдән артык чәчүлеге булган хуҗалыклар урта хәлле саналган.Алар авыл халкының 25-30 % тәшкил иткәннәр.
         Ун дисәтинәдән артык чәчүлеге булган хуҗалыклар  таза тормышлы булып саналган.Андыйлар авылдагы хуҗалыкларның  10-11%тан артмаган. 

          Терлек асрау белән дә авыл кешеләре төрлечә шөгыльләнгәннәр. Бер баш аты да , савым сыеры да  булмаган хуҗалыклар  авылның 13-20% тын тәшкил иткән, урта хәлле хуҗалыклар 1-2 ат , 1-3 савым сыеры тоткан, 4 һәм аннан да күбрәк ат һәм сыерны авылның бай кешеләре генә тота алган.

Авылдан сөрелмәсәләр дә , оешып килгән колхозга кермичә, үзләренең мал-мөлкәтен сакларга теләп, авылдан күченеп китүчеләр шакттый күп була . Аларның бер өлеше Ижау-Урал якларына, Көньяк Себергә , икенчеләре авылдан ун чакрым ераклыкта оешкан Киров исемендәге совхозга (озынайтылган исеме “Советское хозяйство”) –халык телендә аны “Сәфәр совхозы” дип йөрттеләр, күченеп китәләр. Туган авылын ташлап китәләр: Әтәстән Гани бай, Шәммәт мулланың кайбер балалары, Апачтан Хөснетдинов Гайнетдин, Шәймөхәммәт, Хөҗҗәтов Сәлам һәм башкалар. 
   Авылны ташлап китәргә мәҗбүр иткән тагын бер сәбәп булган.  Ул да булса күп төрле салымнар. Әгәр кеше үзенә хуҗалык оештырып җибәрсә ( өй сала , бәрәңге утыртса һ.б ) мәҗбүри рәвештә ул дәүләткә тиеш булган салымнар:
               - продукция белән: 32кг ит, сыер башына 200литр сөт, йон йомырка, бәрәңге

              -акчалата: налог, страховка, үзара салым , заем.

   Бу түләүләр кешеләрнең тормыш-көнкүрешенә бик тә тискәре йогынты ясаганнар.Авыл һаман салам түбәле өйләрне, читәннән үреп сыер тизәге белән сыланган өй алларын үзгәртә алмаган.

     Өлкән буын (1900еллардан башлап туганнар) әйтүенчә әле 1930елларда кешеләрнең өсләрендә тезгә җитеп торган киндер күлмәк, аның өстеннән киндер алъяпкыч булган.Кайберләре бишмәт кигән.Аякта ыштыр өстеннән чабата, башларында мескен бүрек, яки  йоннан үзе баскан киез эшләпә булган.Кичләрен өйне куыксыз лампа (“ сукыр лампа” дип йөртәләр иде) белән яктыртканнар.Өй җиһазлары: сәке,бер-ике утыргыч, кайбер кешеләрдә сәндерә.Кешеләр көндезләрен нәрсә белән йөрсәләр, шуның белән йокларга ятканнар.
      Икенче бөтендөн ья  сугышына  кадәрге елларда  авыл кибетләренә тегелгән өс-баш һәм аяк киемнәре сирәк һәм аз кайткан.Метрлап сатыла торган тукыманы дәүләткә тапшырган продукция квитанцияләре буенча гына биргәннәр.

        Беренче кибетләр Апачта 1906елда, Әтәстә һәм башка авылларда xx гасыр  башында гына ачылган. Әзрәк булса да акча”эшләү” өчен халык базарга йөргән. Күбрәк  Пучы, Иске Кормаш, Суыксу базарына йөргәннәр. Актаныш, Байсар, Минзәлә, хәтта Бакалы базарына баручылар да булган. Авыл кешеләре гадәттә терлек, ит, май, йомырка сатып чана, арба,көрәк, сәнәк, лакан, колаша, кебек әйберләр алганнар. Авыл кешеләре базардан бер дә чабатасыз кайтмаган, чөнки авылда,  урман булмау сәбәпле, чабатаны сирәк ясаганнар. Язын һәм көзен, аякка су үтмәсен өчен чабата астына шакмак яки агачтан махсус ясалган күтәртмә беркетелә иде. Мондый хәлләр ii  Бөтендөнья сугышыннан соңгы 1950 елларда гына бетте. 

    1930 елда районлашу башлана. Минзәлә өязенә кергән Актаныш, Байсар, Семистрау (Өшәр) волостьларынан Актаныш районы төзелгәч , Әтәс җирлеге авыллары шунда керә. 1935 елда үзәк Пучы авылы булган Калинин районы төзелә һәм Әтәс, Апач,  Чирү, Бикчәнтәй авыллары шул район составына кертелә , Чат, чынык  авыллары Актаныш районы составында кала. 
          Халык  тормышына  иң  зур  үзгәреш  керткән вакыйгаларның  берсе-  хуҗалыкларны берләштерү , колхоз төзү булган.Әтәс  җирлегендәге авылларда 1929 елның( кайберләрендә1930ел  язында)беренче  колхозлар  төзелә башлый.Башта  колхозлар бергәләп  җир  эшкәртү артеле ( ширкәте) рәвешендә генә төзелә, юньле  оештыручы булмаганлыктан алар  1930елның көзенә таралалар.Колхоз төзелүгә урта  хәлле һәм бай  крестьяннар каршы була , шуңа  күрә ярлы крестьяннардан  гына  торган  артельләр  ( колхозлар)   бу   этапта  таралуга  дучар  була.
          Шулай да  колхозлашуга  каршылык  әкренләп  сүрелгән.Моннан  соң  хуҗалыкларны  күмәкләштерү  органнары  тарафыннан  мәҗбүриләп  башкарыла  башлый.Бу  эш  белән  авылларда  төзелгән  ВКБ(б)  башлангыч  партия  оешмалары 
 ( ячейкалары), авыл  Советлары һәм ГПУ ( главное  политическое  управление) органнары  шөгыльләнә  башлый. Күмәк  хуҗалыклар (колхозлар) мәҗбүри төзүгә  авылның  кулаклары ( яллы  хезмәт  тотучылар) һәм  урта  хәлле  крестьяннары  каршы  була, шуңа  күрә аларны  “ изүче  сыйныф  буларяак” семьялары  белән  сөргенгә
 ( Көньяк  Себергә ,  Казах  далаларына һ.б. көнчыгыш  өлкәләргә) сөрәләр,  каршылык  күрсәткәннәрне  кулга  алып  ,  төрмәгә  ябалар  яки  атып үтерәләр.1930елда күмәкләштерү  вакытында  һәр  авылда да  берәр  колхоз  төзелә:
                           Әтәстә  - “ Татарстан” колхозы

                                      Апачта- “Воровский” колхозы

                                      Чирүдә-“Алга” колхозы

                                       Бикчәнтәйдә-“Кызыл  игенче”, соңрак “Игенче”колхозы.Баштарак  колхозларда  атларны  гына  берләштерәләр,соңрак  , сөрелгән  кулак һәм  урта хәлле  крест ь яннар  сарайларын  сүтеп  алып  , фермалар  төзиләр һәм   сыер , сарык, тавык  фермалары  да     оештыралар. Җирле халык элек-электән  дуңгыз  асрамаганлыктан,  дуңгыз  фермалары икенче  Бөтендөнья  сугышыннан  соң  гына төзелде.

         Колхоз  оешуның  беренче  елларында  хезмәт  тик кул  көче  белән  генә  башкарыла. 1935елдан колхозларда  ат  чәчкечләре , лобогрейкалар 

( бөртекле ашлык уру  машинасы), самоброскалар ( уру машинасы ), ат белән хәрәкәткә  китерелә торган  сугу машиналары  , кул көче белән  хәрәкәткә  китере лә  торган  ашлык  җилгәргечләр, бер  һәм  ике  төрәнле  ат  сабаннары, тимер  тырмалар  сатып  алынып  эшкә кертелә башлый. Болар кырчылыктан алынган уңышның артуына да китерә. Ләкин кул белән урак уру һаман да өстенлек итә. Җыйнап алынган икмәк башта тиешле фондларга бүленә; калганын, хезмәт көненнән чыгып, колхозчыларга бирәләр. Колхозчы 1 көн эшкә катнашып 1хезмәт көне нормасы үтәсә, аңа 1 хезмәт көнен журналга язып куйганнар; 2 норма үтәүчеләргә 2 хезмәт көне язганнар. Бу хезмәт көннәрен халык “бер таякка эшләү” дип атый иде. Хезмәткә түләү тулысынча авыл хуҗалыгы продукциясе  белән генә башкарылды, акчалата  хезмәт хакы түләү юк иде.

 Уңыш  түбән булу сәбәпле , хезмәт  көненә бүлү өчен икмәк аз калган. Колхозчылар үзләренә еллык ашарлык  икмәк ала алмаганнар.  Берничә ел рәттән  килгән корылыктан соң  1937елда  һава  шартлары уңай  булу сәбәпле  авылларда  икмәк уңган. Һәр  хезмәт  көненә 10-11кг.исәбеннән ашлык  бүленгән.Үзләренә  бирелгән икмәкне  барып алмаучы колхозчыларның  ишек алдына  сораусыз  китереп  аудару  фактлары да булган. Ул чорда әле үстерелә  генә  башланган  кыяр , кишер , кәбестәне  дә  хезмәт көненә  бүлеп биргәннәр. Хәтта кайбер  елларда хезмәт  көненә  бал да бүлгәннәр.

      1939-40елларда һава шартларының  тискәре булуы сәбәпле  колхозның да , колхозчыларның да экономик   хәле тагын да начарлана.Шуңа да карамастан  , колхоз яшәвен  дәвам иткән, авыр шартларда да  төзелеш  эшләрен алып барган.  Төзелеш эшләре , гадәттә , иске торакларны сүтеп, яңа агач материалларын кушып ( “ сипләп “)  төзелә иде. Шул ук елларда  авылларда җил тегермәннәрен  яңадан төзү дә, булганнарын ремонтлау да башкарылган, су тегермәннәре акрынлап беткән. 

     Авылларда  вак-төяк тимер эшен , ат дагалауны  , арба тәгәрмәчен  , ат арбасын  тимер белән эшләп бетерүне , урак  тешәүне, авыл хуҗалыгы  коралларын  ремонтлауны  үз еченә алган  тимерчелекләр оештырылды.  Аларда башта читтән  китерелгән  тимерчеләр эшләде, соңыннан, аларның ярдәмчеләре булып эшләгән  җирле халык ирләре бик күп еллар тимерчеләр булып эшләделәр. Сугыш алды елларында  колхозларга  алты ат көче белән эшли торган  ашлык суктыру машиналары  кайтарылды һәм эшләтелә башлады, бу  машиналар әле сугыштан соңгы елларда да  шактый еллар  файдаланылды. Соңыннан ашлык суктыруга  хөкүмәтнең машина- трактор  станцияләре  (МТС)  ярдәмгә килә башлады , алар тракторлар ярдәмендә  хәрәкәткә китерелә торган  ашлык суккычлар иде.
     1935-36елларда  районнарда  МТСлар төзелеп, аларга беренче тракторлар һәм тагылма комбайннар, тагылма җир эшкәртү  корллары кайта башлады.  Беренче тракторлар 12-15 ат көчле тимер тәгәрмәчле 

“Фордзон” һәм  “ Красный путиловец” һәм чылбырлы ( гусеницалы) “ЧТЗ” , “НАТИ” тракторлары булды. Комбайннар бары тик тагылмалы гына булып , беренче комбайн “ Коммунар” маркалы иде.Бу техникаларда эшләү өчен  Калинин районында  “ Кызыл Төбәк”,  Күҗәкә  авылларында һәм Пучыда курслар оештырылды,  аларда авыл яшьләре укып , “тракторчы” һәм “комбайнчы” таныклыклары алып  Пучы        МТСында эшли башладылар.  Иң  беренче  тракторчылар булып  Апачтан Фаттахов  Хәмит, Харисов Гаян,  Хамзин                          , Мөхәммәдиярова  Мөсәлләмә ,  Әтәстән
Бикчәнтәйдән  Хәлимов Шәкүр,  Җәмилов  Миңнемөхәммәт,  Гәрәева  Маһирә ,  Сәләхова  Кәшифә , Әхмәтова                , Харисова Зәкия ,Кашапова  Җәмилә һ.б. эшли башлаганнар.

        Авылга , авыл  хезмәтенә  техник  кертү , игенчелектә һәм  терлекчелектә дә  продукция  алуның чагыштырмача артуына  китерә. 

Сугыш елларында авыл тулысынча фронтны азык- төлек белән тәэмин итү өчен эшләде. Җыеп алынган икмәк бөтенләй диярлек хөкүмәткә тапшырылды. Җыелган икмәкнең бары 8% күләмендә генә колхозчыларга хезмәт көненә бүленде. Һәр елны салына торган акчалы түләүләр , авыл хуҗалыгы продуктларына салымнар, ихтыярый- мәҗбүри заем, шулай ук 1942 елда самолетлар эскадрильясына , 1943 елда танклар колоннасына, 1944 елда оборона фондына дип акча җыюлар кешеләрнең тормыш дәрәҗәсен тагын да түбәнәйтте .Әтәс авылыннан уполминзаг агенты булып эшләгән Тәвәнгир Җиһангиров һәм районнан авылга вәкил итеп җибәрелгән Сәрия Сафуанова җирлек авылларының сөймәс кешесенә әверелделәр .

  Көчле бөлгенлеккә төшүенә дә карамастан , халык шул шартларда да рухын төшермәде, чөнки  фронтта ил язмышы гына түгел, аларның ирләре һәм уллары язмышы да хәл ителә иде.  Шуңа күрә авылның ул чакта төп көче булган өлкәннәрне, хатын-кызлары, яшь үсмерләр аттай җигелеп эшләделәр. Авыллардан 40-45 чакрым ераклыкта урнашкан заготзернолардан кышын бәләкәй чаналарда, язын кар сулары акканда биштәр белән аркада чәчүлек орлык ташу шул заманның иң каһәрле эшләренең берсе булгандыр. 
 Авылдагы эшнең иң авыры хатын-кыз өлешенә тиде. Колхозда эшләүдән тыш хатын-кызлар фронт өчен йоннан бияләй һәм перчаткалар бәйләделәр. Фронтка озатылган перчаткалар эченә кызлар кулъяулыклар, сәлам хатлары тыгып җибәрәләр иде. 

 Сугыш еллары әле балачак уеннарыннан да чыкмаган 12-15 яшьлек малайлар өчен зур сынау чоры булды. Элек тик зурлар гына башкарган җир сөрү һәм тырмалау, печән чабу, кышын хәлсез атлар белән терлеккә азык ташу кебек эшләр алар җилкәсендә иде. Кырда (кыр станында) кунып эшләү дә аларга гаҗәп булмады.
  Яшьлекләрен кеше акылына сыймаслык авыр хезмәттә , ачлыкта , ялангачлыкта, михнәт газапларда үткәргән кызлар һәм егетләр үсә төшкәч тә олы хезмәт белән яшәделәр, авылның мөхтәрәм кешеләренә әйләнделәр. Барысыда гаилә корып ,күп балалы әти-әниләр булдылар.                              
5-өстәмә  1бит

Сугышта батырлыклар күрсәтеп , орденнарга лаек булган якташларыбыз: Апачтан Рәхмәтуллин Ягъсуп- “За боевые заслуги” медале белән, Сәетов Шамил- ii  дәрәҗә Ватан сугышы” ордены белән, Нуретдинов Фәүзетдин 
I дәрәҗә”Ватан сугышы” ордены белән бүләкләнделәр.

Бикчәнтәйдән: Зиязетдинов Кәшбулла – “Ватан сугышы” I дәрәҗә ордены, 

“За   отвагу” медале, “За оборону Сталинграда” медале, 

Гәрәев Мирас- орден “Боевого Красного Знамени”, “За отвагу”, “За оборону Сталинграда медальләре белән. 

Шәйхелмәрдәнов Миңнегаян – орден ” Боевого Красного Знамени”, 

“За боевые заслуги” медале белән.

Сәрвәров Мияссәр – “За отвагу”,   “За боевые заслуги” медальләре белән. 

Гатин Могътәс - “За отвагу”,   “За боевые заслуги” медальләре белән  бүләкләнделәр.
        Элеккеге    укытучы   Хажиев  Сэяф  истэлеклэреннэн                         

1950 нче  ел , август  ае . Калинин районында  5 авылдагы  башлангыч  мэктэплэрне  җидееллык итеп  үзгәрттеләр. Алар : Адай, Иске Айман, Синия (хәзер Мөслимдә),Әтәс хәм Киров исемен  йөртүче  совхоз җирлегендәге  мәктәпләр. Әтәс төбәгендәге авыл  укучылары ( Әтәс , Апач,Чирү, Бикчәнтәй) Күҗәкә авылындагы җиде еллык мәктәпкә  йөрүдән котылдылар.
        1955 нче  ел., сентябрь ае. Күҗәкәдәге   мәктәптә укучылар  саны бик аз  булганлыктан , 5 класска укырга килүче 2 генә укучы булганлыктан , аларны Әтәс җидееллык мәктәбенә  җибәрделәр ( Факия Тимерова хәм Хөллә Ханнановалар),6-7 класс укучылары 1955\ 56 нчы уку елында үзләрендә укыдылар да 1956\57 нче уку елында барысы да Әтәс мәктәбендә укый башладылар. Мин 1955\56 нчы уку елында Исәнсеф( Мөслим районы)  җидееллык мәктәбендә укыта идем. 1956 нчы елның 17 нче март  көнендә , мине Әтәс мәктәбенә күчерделәр. Шул ук фәннәр, шул ук класслар хәм  шул ук сәгатьләр. Сәбәбе: Бикчәнтәй авылы егете Хани Хөсәеновны   Исәнсеф авылына  а\Советы председателе итеп күчерделәр.  Аның  тормыш   иптәше  укытучы  иде. Шулай  итеп  ,  без  урыннарны  гына алмаштык  булып  чыкты. 
      1955\56 нчы уку елы тәмамлангач  , мин Казанга  - физика-математика  укытучылары өчен  белем  күтәрү курсларына  киттем. Бер ай  Казанда  кайнадым.

  Шул  елны  , июнь аенда  укытучыларның  V  республика конференциясе  уздырылды.Мин  бу  конференциядә  чыгыш  (доклад) ясап, республика  күләмендә ll  урынны  яуладым. Район  мәгариф  бүлеге  Госман  Латыйпов  та  килгән  иде бу  

тантаналы очрашу га.  Район өчен дә  , үзем  өчен дә зур  мәртәбә  булды  бу ( Г.Латыйпов-Соц.Хезмәт Герое)  Әтәс  мәктәбенә  укытырга  килгәндә , түбәндәге  иптәшләр  эшлиләр иде.                                                                                                                 

      Ягудина  Гөлчәчәк  Хади кызы- мәктәп директоры.--------------Мирзахмәт- Уръяды  авылыннан; Усманова Лена – Пучыдан, Адай  авылы килене, Фая  Гарнышева- Минзәлә районы,  Әскыя  Хөсәенова,  Шәрифуллин  Нурулла –Бондюг районыннан, Нәбиевлар  Әтәс  авылыннан. Уку елы  тәмамлангач  ,Гарнышева Фая
( Фекла  Федоровна) Бикчәнтәй  авылындагы башлангыч мәктәпкә мөдир хәм укытучы булып китте. Ул  анда 1962\62 нче уку елы тәмамланганчы эшләде.  Аннан 
Иске Айман төбәгенә китеп , Иске Айман , Колын авылларындагы  мәктәпләрдә эшләде. Соңыннан  туган ягына – Минзәләгә  күченде. Мусин  Мирзахмәт  1956\57 нче  уку  елын  Әтәс  мәктәбендә  укытучы  булып  эшләде  дә  1957\58 нче  уку  елында  Чирү авылындагы  башлангыч  мәктәптә  укытты.  Аннан  бөтенләйгә  Актаныш  районы  авылларына  китеп  барды.  Соңгы  елларда  район  үзәге  Актанышта  яшәп ,  шунда  вафат  булды  хәм  шунда  җирләнде. Гарнышева  Фая  Бикчәнтәй  авылына  киткәч,  аның  урынына  Пучы  авылы  кызы  Дәүләтова  Мәдинә  Вәҗиевна  килде.  Гомере  буе  Әтәс  мәктәбендә,  Апачта,  әз генә  вакыт  Чалманарат  мәктәпләрендә   эшләде. Белемле,  намуслы,  эшчән  хәм  тырыш  укытучы  булды.  Бүген  Апач  авылында  гомер  кичерә. Нәбиева-Әтәс  авылы  кызы-район  мәгариф  бүлегенә  бухгалтер  булып  эшкә  китте.Н.  Шәрифуллин  да  озак  эшләмәде.  Бер  елдан  соң.  туган  яклапына  кайтып  китте. Песәй  авылында  вафат  булган.  1956нчы  елның   октябрь   аенда,  Күҗәкә  хәм  Буранчы  авылларыннан  килеп  укый  торган  укучыларга  интернат  ачылды.  Ул  Апач  авылындагы  бер  йорт  иде.  Икегә  бүлделәр:   бер  бүлмәсендә   малайлар,  икенчесендә  кызлар  тордылар.  Шул  йортта  ук  ашарга  да  пешерделәр. Мәймүнә  исем ле  кыз  төнге  няня  булып  эшләде.                                                                           
        Тәрбиячесе – Иркәнәш ( Минзәлә) авылы  укытучысы  эшләде. Фамилиясе  Нигматуллин.Аның  иптәше  Гайфуллина  Сорур  апа  башлангыч  классларда  укытты.  Шушы  җәйдә, мәктәпләрнең  яңа  уку елына  әзерлеген  тикшерү комиссиясе  составында  ,  Чәчер  авылы егете, Пучы урта  мәктәбе укытучысы Ракипов  Өлфәт  белән  икәүләп  мәктәпләрне карап , тикшереп чыктык.Үзем әз генә эшләгән Әтәс мәктәбенә  килгәндә , горурлык  хисләре кичергәнемне  үзем  генә беләм, Әтәс  мәктәбендәге әзерлекне уңай яктан бәяләдек.Үзеңнеке үзәктә инде.       
     1956-57 нче уку елында ,октябрь аенда, Пермь  якларыннан 2 баласын ияртеп ,Мөхәммәтдинова  Мөнәздәха исемле  исемле  укытучы  кайтып , эшкә килде. Уку елын бетергәнче Әтәстә эшләде дә, аннан туган  авылы Күҗәкәгә  китте. Мин 1962-63 нче уку елыннан Күҗәкә мәктәбендә  эшли башлагач , тагын  аның  белән  бергә  эшләдем. Лаеклы ялга да  мин озаттым.Җирлектәге йортларын , каралты-кураларын сатып, Иске Айман  авылындагы  Исханов  дигән  укытучыга кияүгә  чыкты.Шунда яшәде, вафат булды. Иске Айман  зиратына  җирләнде.                                              
             Исәнсеф авылыннан Әтәс  мәктәбенә  эшкә  килгәнче , мәктәпнең  бер  бинасы  янган булган.Шул сәбәпле , авылда  мәктәп салу  мәсьәләсе  алга килеп баса. Мәктәп директоры Ягудина  Гөлчәчәк бу эшкә  җаны-тәне белән алына.                

              Красный  бор районындагы  Шаршада  урман  хуҗалыгына  барып белешә.Агач  әзерләтә. Ике җәй-1956 хәм  1957 нче ел- шунда булып , мәктәп  салу өчен  кирәкле  материаалларны  Каракүл  районы янындагы  Юньга  авылына  ташытты. Бу эш  безгә  дә эләкте. Без  дигәнем  мин , Мусин  Мирзахмәт , Хәйдәров Зөлфәт , Нәбиев( Зарипов) Хәмбәл , Хадиев Фәрихлар.                                                      
        Ягудина Г.Х 1957 нче  елның  җәендә эштән  китте. Аның урынына директор итеп , Иркәнәш авылы  укытучысы  Фәхрислам  Мөхәммәтгалиевны  җибәрделәр.
 Ә иптәше  Сәрия  Динмөхәммәтова рус теле укытучысы  булып эшләде.                

      1958нче ел, май ае. Әтәстә  шушы  айда җылы коридорлы 9 бүлмәле Әтәс җидееллык  мәктәбе төзелә башлады хәм октябрь  бәйрәменә  яңа мәктәпкә күчендек. Мәктәпне  төзетеп , эшләтеп бетерү  яңа директор Ф. Мөхәммәтҗанов  өстенә төште. Ә мәктәп өлгергәнче   кем  кайда  туры  килә , шунда  укытты. Авыл   советы  бинасында  да , Апач  авылындагы  мәктәптә  дә укыттылар. Ә мин үзем  5 класс җитәкчесе  авыл  клубы  бинасында  идем.                                                                 
       Мәктәпкә  яшь көчләр  өстәлде. Егетләрнең  күп  булуы  да мәктәп  дирекциясенә  зур  ярдәм  булгандыр.                                                                                  

          1959 нчы  елның  октябрь  аенда Калинин  районын  таркаттылар.  Бер өлешен Мөслимгә , бер өлешен Минзәләгә  куштылар.Без  Актаныш  ягында  торып калдык.Шушы бүлгәләү  вакытында , Ф. Мөхәммәтхаҗиевлар үзләре  авылы Иркәнәшкә кайтып  киттеләр. Алар  урынына ирле- хатынлы Атнагуловлар килделәр. Яңа мәктәпнең коридорын  , барлык  класс бүлмәләрен дранкалар  кагып  штукатурладык.Талны  Күҗәкә  авылы  укучылары ташыдылар. Шулай итеп , мәктәптә укучыларга  белем  бирерлек  шартлар  тудырылды. Район  Советы карары  нигезендә , укучыларны  тукландыруга да  игътибар  бирелде. Башта укучыларга  кайнаган  сөт эчертә   башладык.  Интернатның  яңа  бинасы да  салынгач , укучыларның  тору урынныры  да иркенәйде  хәм  яхшырды. Соңга таба хәтта Бикчәнтәй  укучылары да яшәделәр  анда.                                                                             
      Мәктәпкә Шәйхин Клим , Хәйдаров Имам хатыны  белән Афзалова Вәфия , Мөхәммәтова  Зәнфирәләр  килделәр.Колхоз  председателе  булып  эшләгән  Нәхерлегаян  Хөсәенов та кире  мәктәпкә  кайтты. Ул 2  ел   эшләгәч,  аны  мин  алыштырдым. Шулай  итеп, үзем  җитәкләгән  укучыларымны  бүтән  кешегә  калдырдым.Мин  дә  ике  ел  завуч  булып  эшләгәч,  Күҗәкә  мәктәбенә   китеп  бардым.  Шул  1962 нче  елның  җәендә  Ф. Гарнышева,  Нәхерлегаян  хәм  Әскыя Хөсәеновлар, Сәяф Хаҗиев , Зәнфира  Мөхәмматовалар Әтәс  мәктәбеннән  киттеләр. Мәктәп  бушап калды.                                                                                             
        1960\61 нче уку елында  Күҗәкәдә 4 ел  буе  башлангыч  мәктәп  булып  эшләгән  мәктәпне, кабаттан  җидееллык  итеп үзгәрттеләр. Укучылар  үзләрендә  укый  башладылар.Буранчы авылы  укучылары да  өстәлгәч, укучылар  саны  шактый  артты.                                                                                                                              
       1961\62 нче  уку  елында Әтәс җидееллык  мәктәбе  сигезеллык  итеп үзгәртелде. Кабаттан күҗәкәлеләр  үзләрендә  җиде ел укыгач , сигезенче  класска кабаттан укырга  килделәр. ( Хаҗиев Равил  Гыйлметдинов Шәрифҗан , Мөхәммәтдинов Фикус, Фаррахов  Әнисләр, ә  кайберләре  Минзәлә  педучилищесына укырга  киттеләр. Гомәров  Фикус хәм Фәнисә Гыйлметдиновлар)
Н.Хөсәенов Уразмәт  урта  мәктәбендә директор, Усы  авыл мәктәбендә  дә эшләде.     

Мөслим  район мәгариф  бүлеген  җитәкләде. Халык  депутатларының Мөслим  район  Советы  башкарма  комитеты  председателенең урынбасары  дәрәҗәсенә  кадәр  күтәрелде.  Әскыя апа вафат  булгач , Яр Чаллы  каласына барып  урнашты.     
Бүген  дә  шунда  яшәп  ята.                                                                                                  

    Мин 1962\63 нче уку елыннан  алып , 1991\92 нче уку  елы  тәмамланганчы , Күҗәкә  мәктәбендә эшләдем.                                                                                              
     1962\63 нче уку  елында  мәктәп  сигезеллыкка , ә 1981\82 нче уку елында урта  мәктәпкә  әйләнде. 4 ел  завуч  булып  эшләдем, аннан  директор хезмәтендә  булдым. Педстажым – 44 елга  тулды.  Әтәс  мәктәбендә  эзем  калды  дип  исәплим.

Бик  күп  укучыларым үзләренең  тырышлыклары , намуслы  хезмәтләре  белән  күпләргә  үрнәк  булырлыклар .  Шуларның  берничәсе:                                            

      Фаиз  Гараев , Ильяс  Хамзин , Сәхәния  Вәҗиева , Рәис  Нәгыймов , Шәрипҗан      
Басыйров , Лилия  Гарипова, Роза  Гарнышева , Васил  Зиязов, Клара  Сабирова, Роза  Салахова,  Гөлфая Шәйхеразиева, Фирдәвис  Ханов , Зәнфирә Галиева , Хәмидә  Мансурова , Рәйханә Махиянова,  Рөстәм  Таҗиев  , Фәнисә  Гыйлметдинова.( ТР атказанган  укытучысы), Фикус  Гомәров, Тәнзилә  Гомәрова х.б. бик  күпләр – укытучыларының  горурлыгы.
